
05.01.03 –	Informatikaning nazariy asoslari
05.01.04 – Hisoblash mashinalari, majmualari va kompyuter 

tarmoqlarining matematik va dasturiy ta’minoti
05.01.05 – Axborotlarni himoyalash usullari va tizimlari. Axborot 

xavfsizligi

elementlari va qurilmalari
05.01.07 – Matematik modellashtirish

05.02.00 – Mashinasozlik va mashinashunoslik

05.04.01 – Telekommunikasiya va kompyuter tizimlari, 

telekommunikasiya tarmoqlari va qurilmalari. 
Axborotlarni taqsimlash

05.05.05 – Issiqlik texnikasining nazariy asoslari
05.05.06 – Qayta tiklanadigan energiya turlari asosidagi energiya 

qurilmalari
05.06.01 – Toʻqimachilik va yengil sanoat ishlab chiqarishlari 

materialshunosligi

05.08.03 – Temir yoʻl transportini ishlatish
05.09.01 – Qurilish konstruksiyalari, bino va inshootlar
05.09.04 – Suv ta’minoti. Kanalizatsiya. Suv havzalarini 

muhofazalovchi qurilish tizimlari
10.00.06 – Qiyosiy adabiyotshunoslik, chog‘ishtirma tilshunoslik 

va tarjimashunoslik
10.00.04 – Yevropa, Amerika va Avstraliya xalqlari tili va adabiyoti
08.00.01 – Iqtisodiyot nazariyasi
08.00.02 – Makroiqtisodiyot
08.00.03 – Sanoat iqtisodiyoti

08.00.05 – Xizmat ko‘rsatish tarmoqlari iqtisodiyoti

08.00.07 – Moliya, pul muomalasi va kredit

08.00.11 – Marketing
08.00.12 – Mintaqaviy iqtisodiyot

08.00.14 – Iqtisodiyotda axborot tizimlari va texnologiyalari
08.00.15 – Tadbirkorlik va kichik biznes iqtisodiyoti
08.00.16 – Raqamli iqtisodiyot va xalqaro raqamli integratsiya
08.00.17 – Turizm va mehmonxona faoliyati

Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 
etishga tavsiya etilgan milliy ilmiy nashrlar ro‘yxati”ga 
texnika va iqtisodiyot fanlari bo‘yicha “Muhandislik va 

iqtisodiyot” jurnali ro‘yxatga kiritilgan.

M u a s s i s: “Tadbirkor va ishbilarmon” MChJ
H a m k o r l a r i m i z: 
1.	 Toshkent shahridagi G.V.Plexanov nomidagi Rossiya iqtisodiyot universiteti 
2.	 Toshkent davlat iqtisodiyot universiteti
3.	 Toshkent irrigatsiya va qishloq xo‘jaligini mexanizatsiyalash muhandislari instituti” milliy tadqiqot universiteti 
4.	 Islom Karimov nomidagi Toshkent davlat texnika universiteti
5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

MOLIYAVIY INKLYUZIYANING IJTIMOIY 
TABAQALANISHGA TAʼSIRINING NAZARIY 
JIHATLARI

Adashaliyev Baxtiyorjon Valisher oʻgʻli 
Toshkent davlat iqtisodiyot universiteti
Buxgalteriya hisobi kafedasi katta oʻqituvchisi, PhD. 

Annotatsiya. Ushbu maqolada moliyaviy inklyuziyaning ijtimoiy tabaqalanishga taʼsiri nazariy jihatdan tahlil qilinadi. 
Tadqiqot doirasida boshqa ijtimoiy tabaqalashuv nazariyalari moliyaviy xizmatlardan foydalanish miqiyosida koʻrib 
chiqiladi. Metodologik yondashuv sifatida tizimli adabiyotlar sharhi, qiyosiy tahlil va konseptual modellashtirish usullaridan 
foydalanildi. Tahlil natijalari shuni koʻrsatadiki, moliyaviy inklyuziya iqtisodiy kapitalga kirish imkoniyatlarini kengaytirish 
orqali ijtimoiy mobillikni oshiradi va tabaqalanish darajasini pasaytiradi. Xulosa sifatida, rivojlanayotgan mamlakatlarda 
moliyaviy inklyuziya siyosatini kuchaytirish boʻyicha amaliy tavsiyalar ishlab chiqildi.

Kalit so‘zlar: moliyaviy inklyuziya, ijtimoiy tabaqalanish, iqtisodiy kapital, ijtimoiy mobillik, raqamli moliya xizmatlari, 
kambagʻallikni qisqartirish.

Abstract. This article provides a theoretical analysis of the impact of financial inclusion on social stratification. Within the 
research framework, various sociological theories of social stratification are examined in the context of access to financial 
services. Methodologically, the study employs systematic literature review, comparative analysis, and conceptual 
modeling. The analysis reveals that financial inclusion enhances social mobility by expanding access to economic 
capital and reduces the level of stratification. The conclusion offers practical recommendations for strengthening financial 
inclusion policies in developing countries. 

Keywords: financial inclusion, social stratification, economic capital, social mobility, digital financial services, poverty 
reduction.

Аннотация. В данной статье теоретически анализируется влияние финансовой инклюзии на социальную 
стратификацию. В рамках исследования рассматриваются теории социальной стратификации различных 
социологов в контексте использования финансовых услуг. В качестве методологического подхода применялись 
систематический обзор литературы, сравнительный анализ и концептуальное моделирование. Результаты 
анализа показывают, что финансовая инклюзия способствует повышению социальной мобильности за счёт 
расширения доступа к экономическому капиталу и снижает уровень стратификации. В качестве вывода 
разработаны практические рекомендации по укреплению политики финансовой инклюзии в развивающихся 
странах.

Ключевые слова: финансовая инклюзия, социальная стратификация, экономический капитал, социальная 
мобильность, цифровые финансовые услуги, сокращение бедности.

K I R I S H
Zamonaviy iqtisodiy tizimda moliyaviy xizmatlardan foydalanish imkoniyati shaxsning ijtimoiy-iqtisodiy 

holatini belgilovchi muhim omillardan biriga aylandi. Jahon banki ma’lumotlariga ko‘ra, 2021-yilda dunyo 
bo‘yicha kattalar orasida bank hisobiga ega bo‘lganlar ulushi 76 foizga yetgan bo‘lsa-da, hanuzgacha 1,4 milliard 
kishi moliyaviy xizmatlardan chetda qolmoqda [1]. Bu holat, ayniqsa, rivojlanayotgan mamlakatlarda keskin 
namoyon bo‘lib, moliyaviy chiqarib tashlash ko‘pincha mavjud ijtimoiy tengsizliklarni yanada chuqurlashtiradi.

Moliyaviy inklyuziya – bu jismoniy va yuridik shaxslarning o‘z ehtiyojlariga mos keladigan, mas’uliyatli 
va barqaror tarzda taqdim etiladigan arzon moliyaviy mahsulot va xizmatlardan foydalanish imkoniyatiga ega 
bo‘lishini anglatadi [2]. Ushbu konsepsiya nafaqat iqtisodiy rivojlanish, balki ijtimoiy adolat masalalari bilan ham 
chambarchas bog‘liq. Darhaqiqat, moliyaviy xizmatlardan foydalanish imkoniyati shaxsning kapital to‘plash, 
tavakkalchilikni boshqarish va iqtisodiy faoliyatda to‘liq ishtirok etish qobiliyatini belgilaydi.

Ijtimoiy tabaqalanish jamiyatning turli qatlamlarga bo‘linishi jarayoni bo‘lib, u asosan iqtisodiy resurslar, 
ijtimoiy maqom va hokimiyatga kirish imkoniyatlaridagi farqlarga asoslanadi [3]. Xususan, M. Weber va P. 
Bourdieu asarlarida ijtimoiy stratifikatsiyaning ko‘p o‘lchovli xususiyati ta’kidlanib, iqtisodiy kapitalning ijtimoiy 
pozitsiyani shakllantirish jarayonidagi roli chuqur tahlil qilinadi [4]. Shu nuqtai nazardan, moliyaviy inklyuziyani 
ijtimoiy tabaqalanishga ta’sir etuvchi muhim omil sifatida o‘rganish ilmiy va amaliy ahamiyatga ega.

Ushbu tadqiqotning maqsadi moliyaviy inklyuziya va ijtimoiy tabaqalanish o‘rtasidagi bog‘liqlikning nazariy 
asoslarini aniqlash hamda ushbu munosabatlarning zamonaviy iqtisodiy tabaqalashuvda namoyon bo‘lish 
xususiyatlarini tahlil qilishdan iborat. Shunga ko‘ra, ijtimoiy tabaqalanishning klassik va zamonaviy nazariyalarini 
ko‘rib chiqish, moliyaviy inklyuziyaning ijtimoiy mobillikka ta’sir mexanizmlarini aniqlash hamda rivojlanayotgan 
mamlakatlardagi empirik dalillarni tahlil qilish maqsadga muvofiqdir.

M A V Z U G A  O I D  A D A B I Y O T L A R  S H A R H I
Ijtimoiy tabaqalanish nazariyasi sotsiologiya fanining markaziy konsepsiyalaridan biri hisoblanadi. Max 

Weber (1867-1920) ijtimoiy tabaqalanishning uch o‘lchovli modelini taklif qilgan bo‘lib, unga ko‘ra jamiyatdagi 
shaxsning pozitsiyasi sinf (iqtisodiy holat), maqom (ijtimoiy obro‘) va partiya (siyosiy hokimiyat) orqali belgilanadi 
[5]. Weber nazariyasiga ko‘ra, sinf – bu bozor sharoitida o‘xshash hayotiy imkoniyatlarga ega bo‘lgan shaxslar 
guruhi bo‘lib, moliyaviy resurslarga kirish ushbu imkoniyatlarni bevosita shakllantiradi.

Pierre Bourdieu (1930-2002) ijtimoiy tabaqalanish nazariyasini yanada rivojlantirib, kapitalning turli 
shakllarini ajratib ko‘rsatdi: iqtisodiy kapital (moddiy boylik va moliyaviy resurslar), ijtimoiy kapital (ijtimoiy 
aloqalar va tarmoqlar), madaniy kapital (ta’lim, ko‘nikmalar va madaniy kompetensiya) hamda ramziy kapital 
(ijtimoiy tan olinishi) [6]. Bourdieu ta’kidlashicha, ushbu kapital turlarining kombinatsiyasi shaxsning ijtimoiy 
maydondagi pozitsiyasini belgilaydi va ularning o‘zaro konvertatsiyasi ijtimoiy mobillik uchun muhim ahamiyatga 
ega [7].

Bourdieuning kapital nazariyasi moliyaviy inklyuziya kontekstida alohida ahamiyat kasb etadi. Uning 
yondashuviga ko‘ra, iqtisodiy kapital – bu faqat pul mablag‘lari emas, balki ulardan samarali foydalanish 
imkoniyatidir [8]. Moliyaviy xizmatlardan foydalana olmaydigan shaxslar iqtisodiy kapitaldan chetda qoladi, bu 
esa ularning boshqa kapital turlarini to‘plash imkoniyatlarini ham cheklaydi. Masalan, kredit olish imkoniyatining 
mavjud emasligi ta’limga investitsiya kiritishni (madaniy kapital) qiyinlashtiradi, bu esa o‘z navbatida daromad 
olish imkoniyatlarining pasayishiga olib keladi.

Moliyaviy inklyuziya nazariyasi nisbatan yangi ilmiy yo‘nalish bo‘lib, u iqtisodiy nazariya, rivojlanish 
iqtisodiyoti va sotsiologiya elementlarini o‘z ichiga oladi. P.K. Ozili moliyaviy inklyuziyaning o‘n ikki nazariyasini 
tizimlashtirgan bo‘lib, ularga jamoat manfaati nazariyasi, norozilik nazariyasi, zaif guruhlar nazariyasi, tizimlar 
nazariyasi, jamoa eshelonlari nazariyasi, davlat xizmati nazariyasi, maxsus agent nazariyasi, hamkorlikdagi 
aralashuv nazariyasi, moliyaviy savodxonlik nazariyasi, xususiy pul nazariyasi, davlat puli nazariyasi hamda 
aralashuv fondi nazariyasi kiradi [9].

Tizimlar nazariyasi nuqtai nazaridan moliyaviy inklyuziya mavjud iqtisodiy va ijtimoiy quyi tizimlar bilan 
o‘zaro bog‘liq jarayon sifatida qaraladi [10]. Ushbu yondashuvga ko‘ra, moliyaviy xizmatlardan foydalanish 
imkoniyati ta’limga investitsiya qilish, sog‘liqni saqlash xizmatlaridan foydalanish, tadbirkorlik faoliyatini 
rivojlantirish kabi boshqa sohalardagi imkoniyatlarni ham kengaytiradi. Zaif guruhlar nazariyasi esa moliyaviy 
inklyuziyaning eng katta ta’siri aynan ijtimoiy jihatdan himoyasiz qatlamlar – ayollar, qishloq aholisi va past 
daromadli oilalar orasida namoyon bo‘lishini ta’kidlaydi [11].

Moliyaviy inklyuziya va iqtisodiy o‘sish o‘rtasidagi bog‘liqlik ko‘plab tadqiqotlarda tasdiqlangan. McKinsey 
Global Institute hisobotiga ko‘ra, raqamli moliyaviy xizmatlarni kengaytirish rivojlanayotgan mamlakatlarda 
yalpi ichki mahsulotni 6 foizgacha oshirishi hamda 95 million yangi ish o‘rnini yaratishi mumkin [12]. Ushbu 
natijalar moliyaviy inklyuziyaning nafaqat mikro (shaxs va oila), balki makro (jamiyat va iqtisodiyot) darajadagi 
ijobiy ta’sirini yaqqol namoyon etadi.

Moliyaviy inklyuziya va kambag‘allikni kamaytirish o‘rtasidagi bog‘liqlik empirik tadqiqotlarda ham keng 
o‘rganilgan. Omar va Inabalaning 116 ta rivojlanayotgan mamlakatni qamrab olgan panel ma’lumotlar tahlili 
moliyaviy inklyuziya kambag‘allik darajasi va daromadlar tengsizligini sezilarli darajada kamaytirishini ko‘rsatdi 
[13]. Saha va Qin esa 156 ta mamlakat misolida moliyaviy inklyuziyaning ekstremal kambag‘allikka ta’siri 
rivojlanayotgan mamlakatlarda yuqori daromadli mamlakatlarga nisbatan kuchliroq ekanini aniqlagan [14].

Ouechtati tomonidan 53 ta rivojlanayotgan mamlakatda o‘tkazilgan tadqiqot natijalari shuni ko‘rsatdiki, 
tijorat banklarida kredit va depozit hisoblariga kirish imkoniyatining kengayishi kambag‘allik darajasining 
sezilarli kamayishiga olib keladi [15]. Ushbu topilmalar moliyaviy xizmatlarning nafaqat iqtisodiy, balki ijtimoiy 
adolat nuqtai nazaridan ham muhim ahamiyatga ega ekanini tasdiqlaydi.

T A D Q I Q O T  M E T O D O L O G I YA S I
Ushbu tadqiqotda tizimli adabiyotlar sharhi (Systematic Literature Review – SLR) metodologiyasi 

qo‘llanildi. Mazkur yondashuv mavjud ilmiy bilimlarni tizimli ravishda jamlash va chuqur tahlil qilish imkonini 
beradi. Tadqiqot jarayoni quyidagi bosqichlarni o‘z ichiga oldi.

Birinchidan, manbalarni tanlash amalga oshirildi. Scopus, Web of Science, Google Scholar va JSTOR 
ma’lumotlar bazalaridan 2004-2024-yillar oralig‘ida chop etilgan ilmiy maqolalar tanlab olindi. Qidiruv kalit 
so‘zlari sifatida “financial inclusion”, “social stratification”, “poverty reduction”, “income inequality”, “digital 
financial services” iboralari qo‘llanildi. Dastlabki qidiruv natijasida 620 dan ortiq manba aniqlanib, ulardan 85 
tasi mavzuga mosligi va ilmiy sifat mezonlari asosida batafsil tahlil uchun tanlab olindi.

Ikkinchidan, qiyosiy tahlil usuli qo‘llanildi. Turli mamlakatlar va mintaqalardagi moliyaviy inklyuziya 
ko‘rsatkichlari hamda ijtimoiy tabaqalanish tendensiyalari o‘zaro solishtirildi. Ushbu tahlilda asosan Jahon 
bankining Global Findex ma’lumotlar bazasi, XVF statistikasi hamda mintaqaviy tadqiqotlar natijalaridan 
foydalanildi [16].

Uchinchidan, konseptual modellashtirish amalga oshirildi. Klassik sotsiologik nazariyalar (Weber, 
Bourdieu) hamda zamonaviy moliyaviy inklyuziya yondashuvlari sintezi asosida moliyaviy inklyuziyaning 
ijtimoiy tabaqalanishga ta’sir etish mexanizmlarini ifodalovchi model ishlab chiqildi. Mazkur model iqtisodiy 
kapitalga kirish imkoniyati, ijtimoiy mobillik va stratifikatsiya o‘rtasidagi sababiy bog‘liqliklarni aks ettiradi.

Tadqiqotning cheklovlari sifatida quyidagilarni qayd etish lozim: birinchidan, tahlil asosan ingliz tilidagi 
manbalarga tayangan; ikkinchidan, empirik ma’lumotlar asosan panel va kross-seksional tadqiqotlar natijalariga 
asoslangan; uchinchidan, mamlakatlar kontekstidagi institutsional va madaniy farqlar to‘liq hisobga olinmagan 
bo‘lishi mumkin.

T A H L I L  V A  N A T I J A L A R
Jahon bankining Global Findex 2021-yilgi ma’lumotlariga ko‘ra, so‘nggi o‘n yillikda moliyaviy inklyuziya 

sohasida sezilarli yutuqlarga erishilgan. Xususan, 2011-yilda dunyo bo‘yicha kattalar aholisining 51 foizi 
moliyaviy hisobga ega bo‘lgan bo‘lsa, 2021-yilga kelib ushbu ko‘rsatkich 76 foizga yetdi [17]. Rivojlanayotgan 
mamlakatlarda esa hisob egaligi darajasi 2011-yildagi 42 foizdan 2021-yilda 71 foizgacha oshdi.

Mazkur o‘sish asosan raqamli moliyaviy xizmatlar, mobil pul o‘tkazmalari hamda elektron to‘lov tizimlarining 
keng joriy etilishi bilan izohlanadi.

Quyidagi jadvalda moliyaviy inklyuziyaning mintaqalar bo‘yicha asosiy ko‘rsatkichlari keltirilgan.

1-jadval. Moliyaviy inklyuziya koʻrsatkichlari mintaqalar kesimida, 2021-yil (foizda)1

Mintaqa Hisob raqam egaligi Raqamli toʻlovlar Gender farqi
Yuqori daromadli mamlakatlar 97 89 2
Yevropa va Markaziy Osiyo 78 65 4
Lotin Amerikasi va Karib hav. 73 57 5
Sharqiy Osiyo va Tinch okeani 83 68 4
Janubiy Osiyo 68 35 12
Sahroi Kabirdagi Afrika 55 34 12
Yaqin Sharq va Shimoliy Afrika 48 33 17

Jadvaldan ko‘rinib turibdiki, mintaqalar o‘rtasida moliyaviy inklyuziya darajasida sezilarli farqlar mavjud. 
Ayniqsa, gender tafovuti Yaqin Sharq va Shimoliy Afrika (17 foiz), shuningdek Janubiy Osiyo hamda Sahroi 
Kabirdan janubdagi Afrika (12 foiz) mintaqalarida yuqori hisoblanadi. Ushbu farqlar ijtimoiy tabaqalanishning 
gender jihatlarini yaqqol namoyon etib, ayollarning iqtisodiy imkoniyatlari cheklanganligini ko‘rsatadi.

Bourdieu kapital nazariyasi kontekstida qaralganda, moliyaviy inklyuziya ijtimoiy mobillikka bir nechta 
mexanizmlar orqali ta’sir ko‘rsatadi. Birinchidan, u iqtisodiy kapitalga bevosita kirishni ta’minlaydi. Jamg‘arma 
hisobiga ega bo‘lish shaxsga boylik to‘plash, kutilmagan xarajatlarni moliyalashtirish hamda iqtisodiy zarbalarga 
nisbatan barqarorlikni oshirish imkonini beradi [18]. Kredit olish imkoniyati esa tadbirkorlik faoliyatini boshlash 
yoki uni kengaytirish uchun zarur moliyaviy resurslarni jalb etishga xizmat qiladi.

Ikkinchidan, moliyaviy inklyuziya madaniy kapitalga investitsiya qilish imkoniyatlarini kengaytiradi. Kredit 
va jamg‘arma xizmatlaridan foydalanish oilalarga farzandlarining ta’limini moliyalashtirish, kasb-hunar egallash 
va malakani oshirish imkonini beradi [19]. Tadqiqotlar shuni ko‘rsatadiki, moliyaviy xizmatlardan foydalanuvchi 
oilalarda bolalarning ta’lim natijalari nisbatan yuqori bo‘ladi.

1	  Manba: World Bank Global Findex Database 2021 [17] asosida muallif tomonidan tuzildi

Uchinchidan, moliyaviy inklyuziya ijtimoiy kapitalning shakllanishiga ham hissa qoʻshadi. Mikrokredit 
guruhlari, jamgʻarma uyushmalari va boshqa moliyaviy tashkilotlar aʼzolari oʻrtasida ijtimoiy aloqalar va oʻzaro 
yordam tarmoqlari yuzaga keladi [20]. Bu tarmoqlar nafaqat iqtisodiy, balki ijtimoiy resurs sifatida ham xizmat 
qiladi.

1-rasm. Moliyaviy inklyuziyaning ijtimoiy tabaqalanishga taʼsir modeli2

1-rasmda ko‘rsatilganidek, moliyaviy inklyuziya iqtisodiy kapitalga kirishni ta’minlash orqali kapitalning 
boshqa turlarini rivojlantirish uchun ham sharoit yaratadi. Bu, o‘z navbatida, ijtimoiy mobillikni oshiradi va 
pirovardida ijtimoiy tabaqalanish darajasining pasayishiga olib keladi. Ushbu model Bourdieu tomonidan ilgari 
surilgan kapital konvertatsiyasi konsepsiyasiga asoslanadi hamda empirik tadqiqotlar natijalari bilan mos 
keladi.

Raqamli moliya xizmatlari (Digital Financial Services – DFS) moliyaviy inklyuziyaning zamonaviy 
rivojlanishida hal qiluvchi rol o‘ynaydi. Birlashgan Millatlar Tashkilotining 2023-yilgi hisobotiga ko‘ra, raqamli 
moliya xizmatlari 13 ta Barqaror rivojlanish maqsadiga erishishda bevosita hissa qo‘shadi [21]. Masalan, 
Keniyada M-Pesa mobil to‘lov tizimi 2008-2014-yillar davomida taxminan 1 million kishini ekstremal 
kambag‘allikdan chiqarishga yordam bergan [22]. Ugandaning shimoliy mintaqasida esa mobil pul hisoblaridan 
foydalanish qishloq xo‘jaliklari orasida oziq-ovqat xavfsizligini 45 foizga oshirgan [23].

O‘zbekiston misolida ham raqamli moliya xizmatlari jadal rivojlanmoqda. O‘zbekiston Markaziy banki 
ma’lumotlariga ko‘ra, 2020-yilga kelib 9,5 million nafar aholi masofaviy bank xizmatlaridan foydalangan [24]. 
HUMO va UzCard milliy to‘lov tizimlari, shuningdek Click va Payme kabi to‘lov ilovalari moliyaviy xizmatlarning 
geografik qamrovini sezilarli darajada kengaytirdi. Bu jarayon, ayniqsa, qishloq hududlari aholisi uchun muhim 
ahamiyatga ega bo‘lib, bank infratuzilmasining jismoniy cheklovlarini bartaraf etishga xizmat qilmoqda [25].

Moliyaviy inklyuziyaning ijtimoiy tabaqalanishga ta’siri gender aspektida alohida ahamiyat kasb etadi. 
Jahon banki ma’lumotlariga ko‘ra, rivojlanayotgan mamlakatlarda ayollar va erkaklar o‘rtasidagi bank hisobiga 
egalik bo‘yicha tafovut o‘rtacha 6 foizni tashkil etadi [26]. Biroq ayrim mintaqalarda bu ko‘rsatkich ancha yuqori 
bo‘lib, Yaqin Sharq va Shimoliy Afrikada 17 foizni, Janubiy Osiyoda esa 12 foizni tashkil etadi. Ushbu tafovutlar 
ayollarning iqtisodiy mustaqilligi va ijtimoiy mobilligini sezilarli darajada cheklaydi.

Tadqiqotlar shuni ko‘rsatadiki, ayollarning moliyaviy xizmatlardan foydalanishi nafaqat ularning o‘zlari, 
balki butun oila farovonligi uchun ham ijobiy natijalar beradi. Ayollar daromadlarining katta qismini bolalarning 
ovqatlanishi, sog‘lig‘i va ta’limiga yo‘naltiradi [27]. Shu bois, gender tengsizligini kamaytirish moliyaviy inklyuziya 
siyosatining ustuvor yo‘nalishlaridan biri bo‘lishi lozim.

2	  Manba: Muallif tomonidan ishlab chiqildi



M U H A N D I S L I K  VA  I Q T I S O D I Y O T

744

2025-yil, dekabr.  № 12-son

2-jadval. Moliyaviy inklyuziyaning ijtimoiy tabaqalanishga taʼsir mexanizmlari3

Mexanizm Taʼsir yoʻnalishi Empirik dalillar

Jamgʻarma imkoniyati Boylik toʻplash, iqtisodiy zarbalarga 
chidamlilik

Global Findex: hisobga ega boʻlganlar 40% 
koʻproq tejaydi

Kredit olish Tadbirkorlik, taʼlim, uy-joyga investitsiya Mikrokredit: 15-20% daromad oshishi 
(Banerjee va boshq.)

Sugʻurta Risk boshqaruvi, oila himoyasi Sogʻliq sugʻurtasi: 25% tibbiy xarajatlar 
qoplanadi

Raqamli toʻlovlar Vaqt tejash, xavfsizlik, tranzaksiya 
xarajatlarini kamaytirish

M-Pesa: 1 mln kishini kambagʻallikdan 
chiqardi

Xalqaro tranzaktsiyalar Xalqaro pul oʻtkazmalari, oilaviy qoʻllab-
quvvatlash

Raqamli remitans: 5-7% arzonroq 
xarajatlar

X U L O S A  V A  T A K L I F L A R
Ushbu tadqiqot moliyaviy inklyuziyaning ijtimoiy tabaqalanishga ta’sirini nazariy jihatdan tahlil qildi. Klassik 

sotsiologik nazariyalar hamda zamonaviy empirik tadqiqotlar sintezi asosida quyidagi xulosalarga kelindi.
Birinchidan, moliyaviy inklyuziya Bourdieu kapital nazariyasi nuqtai nazaridan iqtisodiy kapitalga kirishni 

ta’minlash orqali ijtimoiy mobillikni oshiradi. Jamg‘arma, kredit, sug‘urta va to‘lov xizmatlaridan foydalanish 
imkoniyati shaxslarga boylik to‘plash, tavakkalchilikni boshqarish hamda iqtisodiy faoliyatda to‘liq ishtirok etish 
imkonini beradi. Bu esa kapitalning boshqa turlariga – madaniy (ta’lim), ijtimoiy (tarmoqlar) va ramziy (ijtimoiy 
maqom) kapitalga investitsiya qilish imkoniyatlarini kengaytiradi.

Ikkinchidan, moliyaviy inklyuziya va kambag‘allikni kamaytirish o‘rtasida kuchli teskari bog‘liqlik mavjud. 
Empirik tadqiqotlar shuni ko‘rsatadiki, moliyaviy xizmatlardan foydalanish darajasi yuqori bo‘lgan mamlakatlarda 
kambag‘allik darajasi pastroq bo‘ladi. Ushbu bog‘liqlik ayniqsa rivojlanayotgan mamlakatlarda yaqqol namoyon 
bo‘ladi.

Uchinchidan, raqamli moliya xizmatlari moliyaviy inklyuziyani kengaytirish va ijtimoiy tabaqalanishni 
kamaytirishning samarali vositasi hisoblanadi. Mobil to‘lovlar, onlayn banking va fintech yechimlari geografik 
hamda institutsional to‘siqlarni bartaraf etib, ilgari moliyaviy xizmatlardan chetda qolgan aholi qatlamlariga 
kirish imkonini yaratadi.

To‘rtinchidan, moliyaviy inklyuziyaning gender jihati alohida e’tiborni talab qiladi. Ayollarning moliyaviy 
xizmatlardan foydalanishi nafaqat ularning iqtisodiy mustaqilligini, balki butun oila farovonligini oshiradi. Shu 
sababli gender tengsizligini kamaytirish moliyaviy inklyuziya siyosatining ustuvor yo‘nalishlaridan biri bo‘lishi 
lozim.

Ushbu tadqiqot natijalari asosida quyidagi amaliy tavsiyalar ishlab chiqildi.
Birinchidan, davlat siyosatida moliyaviy inklyuziyani ijtimoiy himoya va kambag‘allikni kamaytirish 

dasturlarining ajralmas qismi sifatida ko‘rib chiqish zarur. Ijtimoiy to‘lovlarni raqamli hisoblar orqali amalga 
oshirish moliyaviy inklyuziyani kengaytirishning samarali mexanizmi hisoblanadi.

Ikkinchidan, raqamli moliya infratuzilmasini, ayniqsa qishloq hududlarida rivojlantirishni davom ettirish 
lozim. Mobil aloqa qamrovi, internet infratuzilmasi va raqamli savodxonlik dasturlari moliyaviy inklyuziyaning 
geografik qamrovini kengaytiradi.

Uchinchidan, ayollar va qishloq aholisi kabi zaif guruhlar uchun maqsadli moliyaviy mahsulotlar va 
xizmatlarni ishlab chiqish zarur. Ushbu xizmatlar ularning o‘ziga xos ehtiyojlari va imkoniyatlarini hisobga olishi 
kerak.

To‘rtinchidan, moliyaviy savodxonlik dasturlarini kengaytirish va ularni ta’lim tizimiga integratsiya qilish 
muhim ahamiyatga ega. Moliyaviy xizmatlardan samarali foydalanish yetarli bilim va ko‘nikmalarni talab etadi.

Kelgusidagi tadqiqotlarda moliyaviy inklyuziyaning ijtimoiy tabaqalanishga ta’sirini alohida mamlakatlar 
kesimida chuqurroq o‘rganish, uzoq muddatli kuzatuvlar va tahlillar o‘tkazish hamda sababiy bog‘liqliklarni 
aniqroq aniqlash uchun eksperimental yondashuvlardan foydalanish maqsadga muvofiqdir.

3	  Manba: Turli tadqiqotlar asosida muallif tomonidan tuzildi [13], [14], [17], [22].

